
GOUVÈNÈ CUOMO ANONSE BIOPHARMACEUTICAL DEVELOPER PROTEIN SCIENCES CORPORATION 

PRAL METE OPERASYON LI YO NAN KANPIS PEARL RIVER NAN KONTE ROCKLAND 

Konpayi an chwazi New York pou pwojè agrandisman ki gen posiblite pou kreye 150 nouvo djòb. 

 

Jodi a, Gouvènè Andrew M. Cuomo te anonse Protein Sciences Corporation (Protein Sciences), yon konpayi 

vaksen ak byo-famasi, pral fè yon envestisman pou anpil milyon dola pou kreye operasyon manifakti ak 

devlopman nan Kanpis Pearl River nan Konte Rockland. Agrandisman konpayi an pral kreye toudabò apeprè 

50 nouvo djòb ki peye anpil lajan ki ta ka ogmante pou rive a 150 djòb antou nan pwochen deseni an.  

 

Gouvènè Cuomo di konsa, “Avèk Protein Sciences ki deside kreye yon manifakti ak operasyon 

devlopman nan Konte Rockland, Hudson Valley ap kontinye ranfòse repitasyon li kòm yon kote pou 

konpayi famasetik k ap chèche envesti ak agrandi. Envestisman anpil milyon dola sa a pral kreye anpil 

douzèn nouvo djòb nan Lower Hudson Valley, avèk posiblite pou anpil lòt djòb pidevan. Anons jodi a 

montre efò n ap fè pou re-louvri pòt New York pou biznis ak pou fè li vin yon kote ki bon pou nouvo 

envestisman ap bay rannman.” 

 

Direktè Jeneral Protein Sciences, Manon Cox, di konsa, “N ap fè anpil efò pou agrandi operasyon nou yo 

nan New York epi pou mete rasin yo nan Konte Rockland. Gouvènman eta a ak gouvènman lokal la te 

bay bon jan asistans, epi san asistans sa a, tranzaksyon sa a te ka pa reyalize.” 

 

Protein Sciences ap fè yon envestisman pou anpil milyon dola nan operasyon yo nan sant Pearl River pou 

kreye yon liy pwodiksyon pou Flublok®, ansanm avèk machinri ak ekipman, jeni ak validasyon pwosesis. 

Konpayi an ap anfème de (2) bilding toudabò ki sou yon sipèfisi 83.000 pye kare nan kanpis Pearl River, epi 

l ap kreye apeprè 150 djòb. Pètèt, kapab gen plis djòb lè vin gen apeprè 150 anplwaye atanplen.  

 

Prezidan, Direktè Jeneral ak Manm Komisyon Empire State Development (ESD), Kenneth Adams, di 

konsa, “Anba kalite dirijan Gouvènè Cuomo, n ap fè envestisman entèlijan pou atire nouvo biznis tankou 

Protein Sciences k ap ranfòse endistri enpòtan yo, kreye anpil nouvo djòb ak devlope ekonomi nou an. 

Hudson Valley se kay pou kèk nan pi gwo gwoup endistri byo-famasetik k ap devlope byen vit nan 

nasyon an. Avèk sèl resous li a ak anplwaye ki edike, kanpis Pearl River ki nan Konte Rockland se pi bon 

kote pou yon konpayi syans lavi tounèf konsa. Nou fyè pou akeyi Protein Sciences nan Eta New York, epi 

nou pa ka tann pou fè yon patenarya ki dire anpil tan epi k ap gen siksè.” 

Protein Sciences te devlope yon teknoloji platfòm tounèf ki baze sou selil (BEVS) ki se yon zouti puisan 

pou pwodui vaksen kalite siperyè ak byoloji avèk rapidite ak presizyon. Flublok, premye vaksen mondyal 

kont grip ki re-melanje, epi k ap vin premye pwodui Protein Sciences yo fè nan sant Pearl River. Ajans 

Etazini pou Kontwòl Manje ak Medikaman ap fè yon revizyon final sou Flublok; yo prevwa apwobasyon 

pou li anvan mitan mwa janvye 2013. Yo te devlope Flublok ak vaksen sè li, Panblok®, ki la pou bay 

pwoteksyon kont epidemi grip, nan tèt ansanm avèk Biomedical Advanced Research and Development 

Authority (BARDA), yon divizyon Depatman Sèvis Sante ak Sèvis Sosyal Etazini. 

 

Kanpis Pearl River ki sou yon sipèfisi 550 ak tè se pi gwo sant pou rechèch vaksen, ak aspè enpòtan pou 

rechèch nan byoloji, epitou li se kay pou youn nan senk (5) sant mondyal R&D Pfizer Inc. Se Pfizer ki 

posede ak opere li. Pfizer se pi gwo konpayi famasetik Eta a, ki gen biwo santral li nan Vil New York. 

Bilding Protein Sciences anfème yo te fè pati operasyon manifakti Pearl River Pfizer anvan, epi konpayi 

an te kòmanse egziste nan ane 2010. Agrandisman Protein Sciences pral kreye opòtinite enpòtan pou 

nouvo djòb, epi l ap pran avantaj nan yon mendèv lokal ki gen anpil eksperyans nan rechèch byo-

famasetik, devlopman ak manifakti. 

 

Kòm pati efò Gouvènè Andrew Cuomo pou atire nouvo biznis nan Eta New York, ESD pral bay Protein 

Sciences $2 milyon dola nan kredi fiskal nan Pwogram Djòb Excelsior ki deziyen pou ankouraje Protein 

Sciences kreye 100 djòb antou anvan fen ane 2017, epi pou konsève nivo djòb la jouk nan ane 2023. 

Anplis asistans ESD, Konpayi an ap fè yon envestisman plizyè milyon dola nan pwojè a.  

 

Egzekitif Konte Rockland, C. Scott Vanderhoef di konsa, “Lè nou atire konpayi ki gen klas mondyal tankou 

Protein Sciences, sa gen yon enpak imedyat sou ekonomi lokal la. Mwen bat bravo pou efò Empire State 

Development ak pou tout moun ki patisipe nan agrandisman pwojè sa a pandan n ap kontinye atire 

nouvo biznis k ap ede ankouraje yon ekonomi ki an sante nan Rockland. Nou pa ka tann pou kreyasyon 

mwayen opòtinite pou nouvo djòb, pandan manifakti Protein Sciences ak operasyon devlopman yo ap 

grandi nan pwochen ane yo.” 

 

Senatè David Carlucci di konsa, “Mwen kontan paske Protein Sciences Corporation deside envesti biznis 

yo ak talan yo isit la nan Konte Rockland. Sa se yon lòt egzanp ki montre kijan Eta New York ap travay 

pou sipòte inovasyon ak kreye djòb ki peye byen isit la nan Hudson Valley. Rockland fyè pou sipòte 

piyonye nou yo nan domèn rechèch ak devlopman k ap travay pou kreye vaksen ak remèd nan 21yèm 

syèk la. Mwen ta renmen di mèsi pou Gouvènè Cuomo ak Empire State Development pou angajman yo 

pran pou atire sa ki pi bon ak pi enpòtan nan pwòp lakou yo.” 

 

Manm Asanble Ellen Jaffee di konsa, “Sa a se yon bon jan nouvèl pou Konte Rockland. Mwen akeyi 

Protein Sciences Corporation nan New York, epi mwen kontan poutèt yo chwazi mete biznis yo nan 

Kanpis Pearl River. Anplis opòtinite Protein Sciences bay pou devlopman djòb, y ap pote tou rabè nan 

taks pou kominote a ak pou distri lekòl la. Gras ak tout travay ekip devlopman ekonomik lan fè, mwen 

gen konfyans nan kèk ane Kanpis Pearl River ap gen anpil nouvo biznis.” 

Manm Asanble Ken Zebrowski di konsa, “Sa a se yon gwo nouvèl ak yon bon jan egzanp pou fason Eta 

New York kapab kreye anpil djòb sou plan estratejik. Re-devlopman kanpis Pfizer Pearl River enpòtan 

pou avni ekonomik Konte Rockland.” 

 

Michael DiTullo, Prezidan ak Direktè Jeneral, Rockland Economic Development Corporation, di konsa, 

“Rockland County Economic Development Corporation te travay nan tèt ansanm avèk Empire State 

Development pou ankouraje sa nan envestisman sosyete pou Eta New York ak pou Konte Rockland. 

Apwòch dinamik ak pwogresif yo pou kreye anpil djòb ap ogmante revni yo, epi sa ap sipòte opòtinite 

ekonomik pou rejyon nou an. Nou tout k ap travay ansanm ap kreye djòb pou demen – jodi a avèk 

nouvo tranzaksyon sa a. Yon atraksyon syans lavi nan kanpis Pearl River se yon bon jan konpliman, non 

sèlman pou Pfizer, men tou pou Konte Rockland, pandan n ap chèche kounye a devlope ak agrandi syans 

lavi nou ak baz travay byo-teknik nou isit la nan konte a.” 

 

Steven Porath, Direktè Egzekitif, Rockland County IDA, di konsa, “Nan yon lide devlopman ekonomik, lè 

nou gen Protein Sciences ki gen biznis nan Konte Rockland, sa reprezante yon bon jan egzanp fason 

patenarya ant ajans ak ofisyèl Eta a ak ajans ak ofisyèl Konte a kapab travay ansanm avèk efikasite avèk 

sektè prive a pou pote biznis nan New York. Lè nou konsidere istwa long ak rich inovasyon famasetik nan 

kanpis Pearl River, anons sa a prepare etap pou sant sa a kontinye pwogrese ak grandi.” 

 

Kerrin Mahaffey, Responsab Sant Pfizer Pearl River, di konsa, “Nou kontan poutèt Protein Sciences 

deside mete operasyon manifakti li nan Kanpis Pearl River, pou kontinye istwa famasetik 105 ane 

pwopriyete a.” 

 

Empire State Development (ESD) se ajans devlopman ekonomik prensipal New York (www.esd.ny.gov). 

Misyon ESD se pou ankouraje yon ekonomi ki fò ak pwospè, ankouraje kreyasyon nouvo djòb ak 

opòtinite ekonomik, ogmante revni pou Eta a ak minisipalite li yo, epi pou fè ekonomi lokal yo vin estab 

ak divèsifye. Avèk itilizasyon lajan prete yo, sibvansyon, kredi fiskal ak lòt fòm bourad lajan, ESD ap fè 

efò pou amelyore envestisman biznis prive ak kwasans pou sipòte kreyasyon djòb, epitou pou sipòte 

kominote pwospè yo nan Eta New York. ESD se ajans administratif prensipal k ap sipèvize Konsèy 

Devlopman Ekonomik Rejyonal Gouvènè Cuomo ak maketing mak touris ikonik “I Love NY” Eta a. Pou 

jwenn plis enfòmasyon sou Konsèy Rejyonal yo ak Empire State Development, ale sou Entènèt nan 

sitwèb www.regionalcouncils.ny.gov ak www.esd.ny.gov. 

